
Sbastigedd mewn plant a phobl ifanc

Mae'r llyfryn hwn yn ymwneud â gofalu am blant a phobl ifanc â sbastigedd a'u trin yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Cawsant eu hysgrifennu'n bennaf ar gyfer rhieni a gofalwyr plant a phobl ifanc â sbastigedd, ond mae gwybodaeth hefyd i'r bobl ifanc eu hunain. Efallai y bydd yn ddefnyddiol hefyd i unrhyw un sydd â diddordeb mewn sbastigedd mewn plant a phobl ifanc. 

Nod y llyfryn yw eich helpu i ddeall rhai o'r opsiynau gofal a thriniaeth a ddylai fod ar gael yn y GIG. Nid yw’n disgrifio sbastigedd na'r triniaethau ar ei gyfer yn fanwl. Dylai aelod o dîm gofal iechyd eich plentyn drafod y rhain gyda chi. Mae enghreifftiau o gwestiynau y gallech eu gofyn yn y llyfryn hwn i’ch helpu gyda hyn. Gallwch gael rhagor o wybodaeth gan y sefydliadau a restrir ar dudalen 22. 

Mae'r cyngor yng nghanllawiau NICE yn cynnwys: 
· plant a phobl ifanc â sbastigedd yn sgil anhwylder nad yw'n gwaethygu ar yr ymennydd, yn cynnwys y rheini â sbastigedd sy'n deillio o barlys yr ymennydd. Mae anhwylder nad yw'n gwaethygu yn golygu bod y problemau yn yr ymennydd eisoes wedi digwydd ac na fyddant yn gwaethygu. Fodd bynnag, gall effeithiau'r anhwylder ar yr ymennydd newid wrth i'r plentyn dyfu a datblygu.

Nid yw'n edrych yn benodol ar y canlynol:
· sbastigedd yn sgil anhwylder sy'n gwaethygu ar yr ymennydd

· plant nad oes ganddynt sbastigedd ond sydd â chyflwr o'r enw dystonia neu gyflyrau echddygol eraill. 

Gofal i blant a phobl ifanc â sbastigedd

Mae gan blant a phobl ifanc â sbastigedd a'u rhieni a'u gofalwyr (os yw'n briodol) yr hawl i fod yn rhan o drafodaethau ac i wneud penderfyniadau hyddysg am driniaeth a gofal gyda'r tîm gofal iechyd. Mae eu dewisiadau'n bwysig a dylai gweithwyr gofal iechyd proffesiynol gefnogi'r rhain lle bynnag y bo'n bosibl. Dylid trin pob plentyn, person ifanc a'i rieni a'i ofalwyr ag urddas a pharch.

Er mwyn helpu plant a phobl ifanc, a'u rhieni a'u gofalwyr i wneud penderfyniadau, dylai gweithwyr gofal iechyd proffesiynol esbonio sbastigedd a'r triniaethau posibl ar ei gyfer. Dylent sôn am y manteision a'r risgiau posibl sy'n gysylltiedig ag amgylchiadau'r plentyn neu'r person ifanc. Dylid rhoi gwybodaeth berthnasol i blant a phobl ifanc, a'u rhieni a'u gofalwyr, sy'n addas iddynt ac sy'n adlewyrchu unrhyw anghenion crefyddol, ethnig neu ddiwylliannol sydd ganddynt. Dylai hefyd ystyried unrhyw anableddau dysgu, problemau gyda’r golwg neu’r clyw, neu anawsterau iaith sydd ganddynt. Dylai plant a phobl ifanc, a'u rhieni a'u gofalwyr allu defnyddio gwasanaeth cyfieithydd neu eiriolwr (rhywun sy'n eich helpu i fynegi eich safbwynt) os oes angen. 

Pan fydd rhieni a gofalwyr yn cael eu cynnwys dylent allu trafod neu adolygu gofal y plentyn. Wrth i driniaethau fynd rhagddynt, neu wrth i amgylchiadau newid, mae'n bosibl y bydd plant a phobl ifanc a'u rhieni a'u gofalwyr yn newid eu meddyliau am asesiadau, archwiliadau a thriniaethau.

Dylai gweithwyr gofal iechyd proffesiynol ddilyn cyngor yr Adran Iechyd ar ganiatâd (www.dh.gov.uk/ên/DH_103643) a'r cod ymarfer ar gyfer y Ddeddf Galluedd Meddyliol. Mae gwybodaeth am y Ddeddf a materion caniatâd ar gael yn www.nhs.uk/CarersDirect/moneyandlegal/legal Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cymru (www.cymru.nhs.uk/consent.).

Os yw'r plentyn neu'r person ifanc o dan 16 oed, bydd yn rhaid i'w rieni neu ei ofalwyr roi caniatâd ar gyfer ei driniaeth, oni bai ei bod yn amlwg bod y plentyn yn deall y driniaeth yn llawn ac yn gallu rhoi ei ganiatâd ei hun. 

Dylid cynllunio gofal pobl ifanc sy'n symud o wasanaethau plant i wasanaethau oedolion yn unol â chanllawiau'r Adran Iechyd ('Transition: getting it right for young people’ sydd ar gael yn www.dh.gov.uk).

Sbastigedd

Mae sbastigedd yn gyflwr sy'n effeithio ar y cyhyrau, gan eu gwneud yn fwy anystwyth neu anhyblyg nag arfer, a gall ddod law yn llaw â phroblemau eraill fel symudiadau afreolus. Caiff ei achosi gan broblemau gyda'r rhan o'r ymennydd sy'n rheoli symudiad. 

Mae sbastigedd fel arfer yn effeithio ar y coesau a'r breichiau, ond gall hefyd effeithio ar unrhyw ran o'r corff - er enghraifft, y bongorff, y gwddf a'r wyneb. Gall achosi problemau gydag ystum, eistedd, cerdded, symud y dwylo a'r breichiau, lleferydd a llyncu. Gall hefyd achosi anesmwythder, poen, crampiau a gwewyr.
Parlys yr ymennydd yw achos mwyaf cyffredin sbastigedd ymhlith plant a phobl ifanc. Mae parlys yr ymennydd yn cynnwys cyflyrau amrywiol sy'n effeithio ar reolaeth o'r cyhyrau a symudiad. Yn achos plant a gaiff eu geni gydag anaf ar yr ymennydd sy'n achosi parlys yr ymennydd, efallai na fydd sbastigedd yn bresennol pan gânt eu geni ac efallai mai dim ond dros amser y daw'n amlwg. Mewn achosion eraill, gall sbastigedd ddigwydd yn ddiweddarach mewn plentyndod neu laslencyndod - er enghraifft, yn sgil anaf difrifol i'r pen. 

Mae'r llyfryn hwn yn sôn am y gofal a'r driniaeth y dylai eich plentyn eu cael ar gyfer sbastigedd a achosir gan anhwylderau nad ydynt yn gwaethygu ar yr ymennydd, fel parlys yr ymennydd. Nid yw'n cwmpasu agweddau eraill ar barlys yr ymennydd fel anawsterau lleferydd neu nam gweledol.

Mae'r llyfryn yn cynnwys dwy adran - un i rieni a gofalwyr plant â sbastigedd (tudalennau 3 i 19) ac un i bobl ifanc â sbastigedd (tudalennau 19 i 21). Ysgrifennwyd rhan gyntaf y llyfryn hwn yn bennaf i rieni a gofalwyr, er ei fod yn egluro y dylid cynnwys plant a phobl ifanc yn y trafodaethau a'r penderfyniadau a wneir lle bynnag y bo'n bosibl. 

	Cwestiynau y gallech fod am eu gofyn i'ch tîm gofal iechyd

· Beth y gallaf/gallwn ei wneud i helpu a chynorthwyo fy mhlentyn?

Pwy fydd yn rhoi gofal i'm plentyn?

· Pa asesiadau a thriniaethau y bydd eu hangen ar fy mhlentyn?

· A oes unrhyw sefydliadau cymorth yn fy ardal leol? 

A oes unrhyw gymorth ychwanegol y gallaf i fel gofalwr/gallwn ni fel gofalwyr ei gael neu ei hawlio? 


Gofal y dylai eich plentyn ei gael

Pan fydd eich plentyn wedi cael diagnosis o sbastigedd dylai gael ei atgyfeirio'n syth i gael help arbenigol. Bydd tîm o weithwyr gofal iechyd proffesiynol yn darparu ac yn cydlynu'r gofal sydd ei angen ar eich plentyn. Bydd y tîm hwn yn gweithio mewn partneriaeth â chi a'ch plentyn i ddatblygu a chynnal rhaglen reoli sy'n cynnwys nodau penodol o ran triniaeth ac sy'n ystyried effaith bosibl unrhyw driniaeth ar eich plentyn a gweddill y teulu. I'ch helpu i fod yn bartneriaeth yn hyn o beth, dylid cynnig gwybodaeth i chi a'ch plentyn sy'n briodol ar gyfer oedran a datblygiad eich plentyn. Dylid cynnig cyfleoedd rheolaidd i chi drafod â gweithwyr gofal iechyd proffesiynol eich plentyn, a dylech hefyd gael manylion cyswllt sefydliadau cleifion a all roi mwy o wybodaeth, help a chymorth. 

Dylech gael cyngor ar yr hyn y gallai fod yn bosibl i'ch plentyn ei gyflawni a pha driniaethau fyddai orau i'w helpu i gyrraedd y cam hwnnw. Unwaith y byddwch chi a'ch plentyn a'r tîm gofal iechyd wedi cytuno ar y nodau o ran triniaeth eich plentyn a sut y dylid asesu eich plentyn, dylid cofnodi'r wybodaeth hon a'i rhannu â'r gweithwyr gofal iechyd proffesiynol eraill sy'n rhan o'r gwaith o ofalu am eich plentyn. Gallai'r nodau o ran triniaeth gynnwys: 

· gwella swyddogaeth echddygol eich plentyn (er enghraifft, gafael mewn gwrthrych neu gerdded) a'i ystum

· gwella gallu eich plentyn i gymryd rhan mewn gweithgareddau bob dydd

· lleddfu poen ac anghysur, yn cynnwys gwewyr yn y cyhyrau

· atal neu ohirio cymhlethdodau posibl sbastigedd, fel cyfangiadau (y cyhyr yn byrhau mewn modd abnormal). 

Dylai'r tîm gofal iechyd sicrhau bod eich plentyn yn cael unrhyw gyfarpar sydd ei angen arno fel rhan o'i driniaeth. Os oes gan eich plentyn anawsterau ychwanegol - er enghraifft, anawsterau gyda'i leferydd, dysgu neu ddeall eraill - dylai'r tîm gofal iechyd sicrhau ei fod yn gallu manteisio ar yr holl wasanaethau perthnasol. 

Monitro cyflwr eich plentyn

Dylid cynnig archwiliadau rheolaidd i'ch plentyn i weld: 

· sut mae'n ymateb i driniaeth 

· p'un a yw'r sbastigedd yn gwaethygu 

· p'un a yw'n cael problemau fel poen neu gyfangiadau a achosir gan sbastigedd
· p'un a yw ei nodau yn ddilys o hyd neu a oes angen eu newid.
Gall rhai plant fod mewn perygl o ddadleoli'r glun. Mae dadleoli'r glun yn golygu bod un neu fwy o gymalau'r glun yn cael eu datgysylltu yn rhannol neu'n llwyr. Mae hyn yn tueddu i ddigwydd yn raddol, felly bydd y tîm gofal iechyd yn chwilio am arwyddion o ddadleoli'r glun. Os oes ganddynt unrhyw bryderon, dylid cynnig pelydr-X o'r glun i'ch plentyn. Os oes gan eich plentyn barlys yr ymennydd ar ddwy ochr y corff (a elwir yn barlys yr ymennydd dwyochrol) dylai gael pelydr-X o'i glun pan fydd yn ddwy oed. Yn dibynnu ar ganlyniadau'r pelydr-X dylid cynnig pelydr-X arall i'ch plentyn ar ôl chwe mis, bob blwyddyn neu bob chwe mis i fonitro ei gluniau.

Pan ddaw'r amser, bydd y tîm gofal iechyd yn eich helpu chi a'ch plentyn i baratoi ar gyfer y broses o drosglwyddo i wasanaethau oedolion. 

Ffisiotherapi a therapi galwedigaethol

Pan fydd eich plentyn wedi'i gyfeirio i gael triniaeth arbenigol, dylai gael ei asesu gan ffisiotherapydd. Efallai y bydd therapydd galwedigaethol yn ei weld hefyd. Bydd yn helpu iechyd a lles eich plentyn drwy ganfod pa agweddau ar ei gyflwr a'i amgylchedd sy'n peri anawsterau iddo, ac yn canolbwyntio ar weithgareddau ymarferol sy'n ei helpu gyda'r pethau hyn.  

Dylid cynnig therapi corfforol (ffisiotherapi, therapi galwedigaethol, neu'r ddau) i'ch plentyn fel rhan o'i raglen driniaeth, a ddylai geisio bodloni nodau penodol eich plentyn o ran triniaeth. Er enghraifft, gallai'r therapi corfforol gynnwys gwella datblygiad sgiliau, gweithrediad a'r gallu i gymryd rhan mewn gweithgareddau bob dydd; atal poen neu gyfangiadau; ymarferion i gryfhau neu ymestyn y cyhyrau (neu'r ddau); a gweithgareddau i helpu gydag ystum. 

Dylai'r therapydd drafod y therapi corfforol gyda chi a'ch plentyn gan ystyried eich safbwyntiau wrth awgrymu math addas o therapi. Dylai roi gwybodaeth i chi ar lafar ac yn ysgrifenedig (neu mewn fformatau priodol) ynghylch y math o therapi corfforol sydd ei angen a'i fanteision ac anawsterau. Bydd yn ystyried unrhyw anawsterau o ran cynnal y rhaglen, a ph'un a fyddai angen i chi neu eich plentyn gael hyfforddiant pe byddai'r therapi'n cael ei gynnal gartref y tu allan i'r sesiynau therapi. 

Bydd angen i'r therapydd sicrhau bod unrhyw gyfarpar neu dechnegau sydd eu hangen ar gyfer y rhaglen therapi yn ddiogel i'ch plentyn, yn enwedig os bydd gan eich plentyn gyflyrau ychwanegol fel epilepsi neu osteoporosis. Dylai hefyd annog eich plentyn i ymgorffori'r therapi corfforol mewn gweithgareddau bob dydd - er enghraifft, sefyll wrth y sinc i frwsio ei ddannedd er mwyn ymestyn cyhyrau'r coesau.

Dylai'r therapydd gynnal archwiliadau rheolaidd i sicrhau bod y therapi yn helpu eich plentyn i gyrraedd y nodau rydych wedi cytuno arnynt o hyd, ac addasu cynllun y driniaeth os bydd angen. 

	Therapi corfforol yn dilyn triniaethau eraill

Bydd angen i'ch plentyn gael rhaglen arbennig o therapi corfforol ar ôl cael unrhyw rai o'r triniaethau canlynol:

· tocsin botwlinwm (gweler tudalen 13)

· baclofen mewnweiniol (gweler tudalen 14)

· llawdriniaeth orthopedig (gweler tudalen 17)

· rhisotomi dethol y cefn (gweler tudalen 19).


	Cwestiynau y gallech fod am eu gofyn am ffisiotherapi neu therapi galwedigaethol

· Faint o amser ac ymdrech y bydd y therapi'n ei gymryd?

· A fydd angen i mi neu fy mhlentyn gael unrhyw hyfforddiant? 

· Pa mor debygol ydyw y bydd fy mhlentyn yn cyflawni ei nodau? 

· Beth yw manteision y driniaeth hon?

· A yw'r driniaeth yn debygol o achosi unrhyw broblemau? 


Orthosisau 

Efallai y caiff eich plentyn gynnig orthosis i helpu gyda'i sbastigedd. Dyfeisiau yw orthosisau sy'n cael eu gosod ar y corff ac a all helpu i well ystum; cerdded; safle'r breichiau a'r coesau wrth orwedd, eistedd neu sefyll; a defnyddio'r breichiau, arddyrnau a dwylo. 

Pan fydd y gweithwyr gofal iechyd proffesiynol sy'n gofalu am eich plentyn yn ystyried a fyddai orthosis o fudd i'ch plentyn, dylent drafod y manteision a'r risgiau gyda chi. Byddant hefyd yn ystyried pethau eraill, fel p'un a fyddai'n achosi problemau o ran hylendid, neu a fyddai eich plentyn yn ei wrthod oherwydd sut mae'n edrych. 

Os byddwch chi (a/neu eich plentyn) yn cytuno y dylai eich plentyn ddefnyddio orthosis, dylai'r tîm gofal iechyd drafod nodau posibl gyda chi o ran y driniaeth. Dylai'r orthosis gael ei gynllunio'n arbennig ar gyfer eich plentyn, a rhoddir cyngor ar sut i'w osod a'i wisgo, am ba hyd, a phryd i'w wisgo. Er enghraifft, weithiau gellir gwisgo orthosisau dros nos. Dylai tîm gofal iechyd eich plentyn eich cynghori os bydd yr orthosis yn achosi poen, ac nad yw hyn yn lleddfu hyd yn oed ar ôl ei addasu neu ei ailosod, y dylech chi (neu eich plentyn) ei dynnu. Dylech hefyd gael gwybod pryd a lle i ofyn am ragor o help. 

Bob tro y bydd y tîm gofal iechyd yn gweld eich plentyn, dylai sicrhau nad yw eich plentyn wedi gwrthod yr orthosis ac nad yw'n achosi unrhyw broblemau, fel anesmwythder neu boen. Dylai hefyd sicrhau bod yr orthosis yn ffitio'n iawn o hyd, ei fod mewn cyflwr da, ei fod yn helpu o hyd, a'i fod yn cael ei ddefnyddio'n gywir. Os yw eich plentyn yn gwisgo orthosis dros nos, dylai ei dîm gofal iechyd sicrhau nad yw'n ei gadw'n effro. 

	Cwestiynau y gallech fod am eu gofyn am orthosisau

· Am ba mor hir y bydd angen i fy mhlentyn wisgo'r orthosis? 

· A oes rhaid gwisgo'r orthosis drwy'r amser?

· Pryd y gellir tynnu'r orthosis i ffwrdd?

· A fydd fy mhlentyn yn gallu gwneud gweithgareddau bob dydd arferol?

· Beth yw manteision gwisgo orthosis?

· A fydd gwisgo orthosis yn achosi unrhyw broblemau? 


Triniaeth â chyffuriau

Cyffuriau drwy'r geg

Diazepam a baclofen 

Os oes gan eich plentyn sbastigedd sy'n achosi anesmwythder, poen neu wewyr yn y cyhyrau, neu sy'n ei atal rhag gwneud tasgau bob dydd arferol, mae cyffuriau a allai ei helpu. Os oes angen iddo gael help byrdymor gyda phoen, efallai y bydd y gweithwyr gofal iechyd proffesiynol sy'n gofalu am eich plentyn yn argymell cyffur i'w gymryd drwy'r geg o'r enw diazepam. Os bydd angen iddo gael help dros fwy o amser, efallai yr argymhellir ei fod yn cael baclofen. 

Os bydd eich plentyn yn cael ei drin gyda diazepam, dylai gymryd y cyffur amser gwely fel arfer. Os na fydd yn ymddangos ei fod yn gweithio, efallai y bydd y tîm gofal iechyd yn ceisio cynyddu'r dogn neu'n ychwanegu dogn i'w chymryd yn ystod y dydd. Bydd triniaeth gyda baclofen yn dechrau gyda dogn bach a gaiff ei chynyddu dros tua phedair wythnos i sicrhau'r effaith orau. 

Os na fydd y driniaeth gyda diazepam a baclofen yn helpu pan ddefnyddir y cyffuriau hyn yn unig am bedair i chwe wythnos, efallai y bydd tîm gofal iechyd eich plentyn yn awgrymu rhoi cynnig ar y ddau gyffur ar yr un pryd. 

Dylai tîm gofal iechyd eich plentyn sicrhau o leiaf bob chwe mis fod y driniaeth yn parhau i weithio, a ph'un a yw eich plentyn yn cael unrhyw broblemau. Os bydd y cyffuriau yn gwneud eich plentyn yn gysglyd neu'n achosi unrhyw broblemau eraill, gallai'r tîm gofal iechyd awgrymu lleihau'r dogn, neu ddirwyn y driniaeth i ben yn llwyr. Os gwneir penderfyniad i ddirwyn y driniaeth i ben am ryw reswm, a bod eich plentyn wedi bod yn cymryd y cyffuriau am sawl wythnos neu fwy, bydd yn bwysig lleihau'r dogn yn raddol i helpu ei gorff i addasu. 

Dystonia yw'r term a ddefnyddir pan fydd y cyhyrau'n cyfangu'n anwirfoddol ac yn achosi i rannau penodol o'r corff fynd i safleoedd annormal neu boenus. Os oes gan eich plentyn ddystonia sy'n achosi llawer o broblemau gydag ystum, poen a gweithgareddau bob dydd, gallai ei dîm gofal iechyd argymell rhoi cynnig ar gyffuriau amrywiol a gymerir drwy'r geg. 

Tocsin botwlinwm math A

Cyffur yw tocsin botwlinwm a gaiff ei chwistrellu i mewn i'r cyhyrau i leddfu sbastigedd. Efallai y bydd tîm gofal iechyd eich plentyn yn ystyried rhoi pigiadau tocsin botwlinwm i'ch plentyn os yw ei sbastigedd yn peri anhawster iddo wrth ofalu amdano'i hun, neu'n cyfyngu ar ei allu i symud yn normal neu ddefnyddio orthosis. Efallai y caiff tocsin botwlinwm ei argymell hefyd os yw sbastigedd eich plentyn yn achosi poen, yn ei gadw'n effro neu'n peri iddo boeni am sut mae'n edrych oherwydd ei effaith ar safle'r breichiau, y dwylo neu'r traed. 

Triniaeth gyda thocsin botwlinwm 

Er mwyn sicrhau bod tocsin botwlinwm yn addas, caiff eich plentyn asesiad i brofi tyndra ei gyhyrau, ei ystod o symudiadau a'i allu i wneud symudiadau gwirfoddol. Bydd hyn hefyd yn darparu gwybodaeth i helpu i fesur ei ymateb i'r driniaeth. 

Wrth ystyried a ddylai eich plentyn gael tocsin botwlinwm ai peidio, dylech gael gwybodaeth am beth mae'r driniaeth yn ei olygu, manteision posibl y driniaeth a pha mor debygol ydyw y caiff nodau'r driniaeth eu cyflawni. Efallai y bydd angen i'ch plentyn wisgo cast neu orthosis ar ôl y driniaeth - er enghraifft, i ymestyn y cyhyrau. Bydd hefyd angen iddo gael rhaglen arbennig o therapi corfforol.

Cyn dechrau'r driniaeth, dylai tîm gofal iechyd eich plentyn ddweud wrthych y gall tocsin botwlinwm mewn achosion prin iawn arwain at anawsterau llyncu ac anadlu. Bydd yn egluro sut y gallwch sylwi bod hyn yn digwydd ac y dylech fynd yn ôl i'r ysbyty ar unwaith os bydd y cymhlethdodau hyn yn codi. 

Yn ystod y driniaeth, efallai y gall eich plentyn gael poenladdwr, anesthetig neu dawelydd i wneud y pigiad yn llai anghyfforddus ac i helpu gyda chywirdeb y pigiad.

Dylai tîm gofal iechyd eich plentyn sicrhau bod y tocsin botwlinwm yn gweithio ar ôl chwech i 12 wythnos, ac eto ar ôl tri i chwe mis i weld a oes angen rhagor o bigiadau. 

Pwmp baclofen mewnweiniol
Os, er gwaethaf triniaethau eraill, y bydd gan eich plentyn boen neu wewyr cyson yn y cyhyrau, neu broblemau gydag ystum, gweithgareddau bob dydd neu ofal personol, efallai y bydd y gweithwyr gofal iechyd proffesiynol sy'n gofalu am eich plentyn yn argymell triniaeth gyda phwmp baclofen (a elwir yn baclofen mewnweiniol hefyd). Mae hyn yn golygu mewnblannu pwmp bach yn y meinweoedd o dan y croen wrth y wasg. Yna bydd y pwmp yn chwistrellu baclofen yn araf drwy bibell i mewn i'r hylif sy'n amgylchynu llinyn y cefn. Gan fod y baclofen yn cael ei roi'n uniongyrchol i mewn i hylif llinyn y cefn mewn dogn bach, mae ganddo lai o sgil-effeithiau na baclofen a roddir drwy'r geg ac mae'n llawer mwy effeithiol o ran lleihau sbastigedd a'r problemau a achosir ganddo.

Bydd tîm gofal iechyd eich plentyn yn edrych ar y manteision a'r risgiau sy'n gysylltiedig â chael pwmp ac yn trafod hyn gyda chi. Dylech hefyd gael gwybodaeth am y driniaeth (gweler y blwch ar dudalen 15). 

Efallai y bydd rhesymau pam na all eich plentyn gael y driniaeth hon. Er enghraifft, efallai y bydd yn rhy fach i gael pwmp, neu fod ganddo gyflwr a fyddai'n golygu bod y driniaeth yn beryglus iddo (er enghraifft, haint difrifol). 

Prawf baclofen

Cyn y gall eich plentyn gael y pwmp baclofen, dylai gael ei asesu a chael cynnig prawf i wirio effeithiau'r baclofen ar ei sbastigedd. Mae hyn yn cynnwys rhoi anesthetig cyffredinol i'ch plentyn, ac yna chwistrellu swm bach o baclofen i mewn i'r hylif sydd o amgylch llinyn y cefn. 

Tua thair i bump awr ar ôl y pigiad (neu'n hwyrach os nad yw'r anesthetig wedi pylu), dylid archwilio eich plentyn i weld pa mor dda y mae'r baclofen wedi gweithio. Bydd y tîm gofal iechyd hefyd yn trafod yr ymateb i'r driniaeth gyda chi.
	Gwybodaeth am ddefnyddio pwmp baclofen

Profi 

Cyn i'ch plentyn gael y prawf baclofen, dylech gael gwybodaeth ar lafar ac yn ysgrifenedig (neu mewn fformatau priodol) am y canlynol:

· beth fydd y prawf yn ei olygu a'r sgil-effeithiau posibl

· sut y gallai'r prawf ddangos a yw triniaeth gyda baclofen yn debygol o weithio a ph'un a yw'n debygol o achosi problemau.

Triniaeth 

Cyn i'ch plentyn gael y driniaeth, dylech gael gwybodaeth ar lafar ac yn ysgrifenedig (neu mewn fformatau priodol) am y canlynol:

· sut y caiff y pwmp ei fewnblannu

· risgiau a phroblemau sy'n gysylltiedig â'r pwmp neu'r driniaeth, neu'r ddau

· gofalu am y pwmp a'i ddefnyddio'n ddiogel 

· y ffaith ei bod yn beryglus stopio'r pwmp baclofen yn sydyn

· yr angen i fynychu apwyntiadau rheolaidd yn yr ysbyty ar ôl i'r pwmp gael ei fewnblannu (er enghraifft, i ail-lenwi neu ail-raglennu’r pwmp).


Triniaeth gyda'r pwmp baclofen

Os bydd sbastigedd eich plentyn yn ymateb yn dda i'r prawf baclofen, dylai eich plentyn gael cynnig pwmp wedi'i fewnblannu o fewn tri mis i gael y prawf. Dylai eich plentyn gael apwyntiadau rheolaidd gyda'r tîm gofal iechyd i ail-lenwi'r pwmp, ac i weld pa mor dda mae'r driniaeth yn gweithio ac a oes unrhyw effeithiau annymunol. Efallai y byddant yn cynyddu'r dogn i sicrhau bod y baclofen yn fwy effeithiol drwy ail-raglennu’r pwmp. 

Os nad yw'r driniaeth yn gweithio ac nad yw hyn oherwydd problemau gyda'r cyfarpar, efallai y bydd y tîm gofal iechyd yn trafod tynnu'r pwmp ac opsiynau triniaeth eraill gyda chi - er enghraifft, llawdriniaeth (gweler tudalen 17).

Fel arfer bydd pwmp baclofen yn parhau i weithio am sawl blwyddyn. Ar ôl hyn, bydd angen i chi benderfynu gyda'r gweithwyr gofal iechyd proffesiynol sy'n gofalu am eich plentyn a ddylid gosod un newydd yn ei le. I helpu gyda hyn, gellir lleihau'r dogn o baclofen yn raddol i weld a yw'r driniaeth yn helpu o hyd. 

	Cwestiynau y gallech fod am eu gofyn am driniaeth gyda'r pwmp baclofen

· A allwch ddweud wrthyf pam y gwnaethoch benderfynu cynnig y math penodol hwn o driniaeth i fy mhlentyn? 

· Am ba mor hir y bydd angen i fy mhlentyn ddefnyddio'r pwmp?

· A fydd unrhyw sgil-effeithiau?

· A fydd fy mhlentyn yn gallu gwneud gweithgareddau bob dydd arferol?

· A allwch ddweud wrthyf beth fydd y driniaeth yn ei olygu?

· Faint o amser y bydd yn ei gymryd i'r driniaeth ddechrau cael effaith?

· Sut mae'r pwmp yn gweithio?

· A oes unrhyw risgiau yn gysylltiedig â'r driniaeth hon?

· A oes opsiynau triniaeth heblaw am bwmp baclofen?

· A oes deunydd ysgrifenedig (megis taflen) ynglŷn â'r driniaeth y gallaf ei chael?


Llawdriniaeth

Llawdriniaeth orthopedig

Weithiau gall llawdriniaeth orthopedig fod yn bwysig wrth drin sbastigedd a'i gymhlethdodau. Efallai y caiff rhai plant a phobl ifanc gynnig asesiad gan lawfeddyg orthopedig (sy'n arbenigo mewn problemau sy'n effeithio ar esgyrn a chyhyrau) i weld a allai llawdriniaeth eu helpu. Gallai llawdriniaeth helpu rhai plant a phobl ifanc sydd â:

· chlun wedi'i dadleoli

· crymedd asgwrn y cefn

· anawsterau gyda gweithrediad y breichiau neu'r coesau oherwydd bod y cyhyrau wedi byrhau, cyfangiadau neu anffurfiadau yn yr esgyrn 

· anawsterau gyda hylendid mewn crychau'r croen ar yr arddwrn, y penelin neu'r glun (er enghraifft, os yw penelin y plentyn wedi plygu gormod i'w olchi'n rhwydd)

· pryderon ynghylch eu hymddangosiad oherwydd sut mae eu braich neu law yn edrych. 

Cyn y llawdriniaeth dylai'r tîm gofal iechyd drafod nodau'r llawdriniaeth gyda chi a'ch plentyn a pha mor debygol ydyw y bydd eich plentyn yn eu cyflawni, beth fydd y llawdriniaeth yn ei olygu, ac unrhyw risgiau penodol. Dylai hefyd drafod y gofal y bydd eich plentyn yn ei gael ar ôl hynny. Fe'i gelwir yn rhaglen ailsefydlu. Bydd yn cynnwys ffisiotherapi (gweler tudalen 8), a thriniaethau eraill o bosibl fel orthosisau (gweler tudalen 10) neu driniaeth gyda chyffuriau (gweler tudalen 11). 

Os oes angen sawl llawdriniaeth feddygol ar eich plentyn bydd y llawfeddyg yn ceisio gwneud y rhain ar yr un pryd os yw'n bosibl. Os yw eich plentyn wedi cael llawdriniaeth i wella ei gerddediad, efallai y bydd yn cymryd blwyddyn neu ddwy i effeithiau llawn y driniaeth gael eu cyflawni, felly dylai gael asesiad o'i gerddediad flwyddyn neu ddwy ar ôl y llawdriniaeth. 

Rhisotomi dethol y cefn

Mae rhisotomi dethol y cefn yn driniaeth lawfeddygol fawr sydd â'r nod o wella cerddediad y plant a'r bobl ifanc hynny sydd eisoes yn defnyddio cymhorthion cerdded neu sy'n debygol o fod angen gwneud hynny (fel ffrâm gerdded). Mae'n cynnwys torri nerfau dethol yng ngwaelod yr asgwrn cefn i leihau sbastigedd. Dylai meddyg eich plentyn drafod y driniaeth hon gyda chi a'ch plentyn, yn cynnwys y problemau y gallai eu hachosi, y ffaith na ellir gwrthdroi'r driniaeth, ac nad yw effeithiau'r driniaeth yn yr hirdymor yn glir.

Gwybodaeth i bobl ifanc â sbastigedd

Os oes gennych sbastigedd bydd tîm o weithwyr gofal iechyd proffesiynol yn gofalu amdanoch. Dylent eich cynnwys chi a'ch rhieni neu ofalwyr yn y gwaith o gynllunio eich rhaglen gofal a gofyn am eich safbwyntiau. Byddwch chi a'r gweithwyr gofal iechyd proffesiynol yn cytuno ar nodau eich triniaeth - er enghraifft, gwella eich ystum, neu eich sgiliau a'ch gweithgareddau. Dylech gael gwybodaeth sy'n berthnasol i rywun o'ch oedran chi.

Drwy gydol eich triniaeth dylech gael archwiliadau i sicrhau bod eich triniaeth yn gweithio cystal â phosibl, a dylid newid eich cynllun triniaeth os bydd angen. 

Therapi corfforol 

Dylech gael cynnig ffisiotherapi, therapi galwedigaethol, neu'r ddau, i'ch helpu i gyflawni eich nodau (ceir rhagor o wybodaeth ar dudalen 8). Gallai hyn gynnwys ymarfer y cyhyrau, neu weithgareddau i'ch helpu gyda'ch ystum neu weithgareddau bob dydd. Efallai y bydd angen i chi gael help gyda'ch therapi corfforol, neu efallai y byddwch yn gallu ei wneud eich hun. Dylech chi a'ch rhieni gael hyfforddiant os bydd ei angen arnoch. 

Bydd angen i chi gael rhaglen ffisiotherapi a/neu therapi galwedigaethol arbennig os ydych yn cael triniaethau penodol eraill fel tocsin botwlinwm, pwmp baclofen neu lawdriniaeth (gweler isod).

Orthosisau

Fel rhan o'ch cynllun gofal efallai y cewch gynnig orthosis i'w wisgo (ceir rhagor o wybodaeth ar dudalen 10). Dyfeisiau yw orthosisau sy'n cael eu gosod ar y corff ac a all helpu i wella eich ystum a'ch symudiad. Dylai eich tîm gofal iechyd ystyried eich teimladau ynghylch sut y gallai orthosis edrych ac effeithio ar eich ymddangosiad. Os byddwch yn penderfynu defnyddio un, dylai gael ei gynllunio'n arbennig ar eich cyfer, a dylech gael unrhyw gyngor sydd ei angen arnoch. Os bydd angen i chi ei wisgo dros nos, dylai eich tîm gofal iechyd sicrhau nad yw'n eich cadw'n effro.
Triniaeth â chyffuriau

Efallai y cewch gynnig triniaeth â chyffuriau i'ch helpu gyda'ch sbastigedd (ceir rhagor o wybodaeth ar dudalen 11). Os yw'n achosi anesmwythder neu boen i chi, efallai y cewch gynnig cyffur a gymerir drwy'r geg o'r enw baclofen neu ddiasepam. 

Efallai y cewch gynnig triniaeth gyda chyffur arall o'r enw tocsin botwlinwm, a gaiff ei chwistrellu i mewn i'r cyhyrau. Os bydd angen, gallwch gael triniaeth i helpu gydag unrhyw anesmwythder pan fyddwch yn cael y pigiadau.

Caiff rhai pobl gynnig triniaeth o'r enw pwmp baclofen. Mae hyn yn golygu cael llawdriniaeth i osod pwmp bach o dan eich croen ger eich gwasg, sy'n rhyddhau baclofen i mewn i'ch system i lacio eich cyhyrau. Dylech gael asesiad a phrawf i brofi effeithiau'r baclofen cyn i chi gael y pwmp, a all barhau i weithio am sawl blwyddyn. 
Llawdriniaeth

Weithiau gall llawdriniaeth helpu pobl â sbastigedd (ceir rhagor o wybodaeth ar dudalen 17) - er enghraifft, os oes anawsterau oherwydd cyfangiadau sy'n effeithio ar eich ystum a'ch symudiad.

Rhagor o wybodaeth

Gall y sefydliadau isod roi rhagor o wybodaeth a chymorth i bobl â sbastigedd. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· Cerebra, 0800 328 1159
www.cerebra.org.uk
· Go Kids Go, 01482 887163
www.go-kids-go.org.uk
· Hemi Help, 0845 123 2372
www.hemihelp.org.uk
· Scope, 0808 800 3333
www.scope.org.uk
Gall NHS Choices (www.nhsdirect.wales.nhs.uk) fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion (a elwir yn 'PALS' fel arfer) lleol roi rhagor o wybodaeth a chymorth i chi. Dylech hefyd gysylltu â PALS os nad ydych yn fodlon ar y driniaeth a gynigir i chi, ond dylech drafod eich gofal gydag aelod o'ch tîm gofal iechyd yn gyntaf. Os na all eich PALS lleol eich helpu, dylai eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	NICE
Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/AboutGuidance
Mae'r llyfryn hwn a fersiynau eraill o'r canllaw a anelir at weithwyr gofal iechyd proffesiynol ar gael yn www.nice.org.uk/guidance/CG145
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am sbastigedd.

Deall canllawiau NICE


Gwybodaeth i bobl sy’n defnyddio gwasanaethau’r GIG





Mae ‘canllawiau clinigol’ NICE yn rhoi cyngor i’r GIG ar ofalu am bobl â chyflyrau neu glefydau penodol a’r triniaethau y dylent eu cael. 





Os byddwch o'r farn nad yw gofal eich plentyn yn cyfateb i'r hyn a ddisgrifir yn y llyfryn hwn, siaradwch ag aelod o dîm gofal iechyd


 eich plentyn yn gyntaf.





Efallai na fydd rhai triniaethau yn addas i'ch plentyn,


yn dibynnu ar ei union amgylchiadau.


Os oes gennych gwestiynau am y triniaethau a'r opsiynau penodol a gaiff eu trafod yn y llyfryn hwn, siaradwch ag aelod o dîm gofal iechyd eich plentyn.





Os ydych wedi siarad â'ch tîm gofal iechyd a'ch bod o'r farn bod triniaeth yn addas i chi, ond nad yw ar gael, gallwch gysylltu â'ch gwasanaeth cyngor a chysylltiadau cleifion ('PALS') lleol neu Galw Iechyd Cymru.

